СТЕНОГРАФСКИ БЕЛЕШКИ

од 57-та седница на Собранието на 
Република Македонија, одржана 
на 2 март 2013 година

Седницата се одржа во Собранието на Република Македонија, сала 1, со почеток во 16,08 часот.

Седницата ја отвори и со неа претседаваше господин Трајко Вељаноски, претседател на Собранието на Република Македонија.

Трајко Вељаноски: Дами и господа пратеници.

Ја отворам Педесет и седмата седница на Собранието на Република Македонија.

Пратениците Милорад Додевски, Васко Мицевски, Лилјана Затуроска, Тито Петковски, Павле Трајанов, Фијат Цаноски, Мевмет Џемајлоски, Али Ахмети, Џеват Адеми, Ирфан Деари, Рафет Муминовиќ, Стојко Пауновски, Мендух Тачи ме известија дека се спречени да присуствуваат на седницата.

За седницата известени и поканети се Претседателот на Република Македонија, претседателот на Владата на Република Македонија, членовите на Владата на Република Македонија.
Ги повикувам сите пратеници да влезат во салата.
Пратениците Силвана Бонева, Весна Бендевска, Горан Мисовски и Неџати Јакупи предлагаат по итна постапка да се донесе закон за изменување и дополнување на Изборниот законик.
Предлогот на законот ви е доставен.

Молам еден од предлагачите да ја образложи оправданоста Предлогот на закон да се донесе по итна постапка, првопотпишаниот госпоѓа Бонева Силвана, да заврши, да се произнесе сега, ве молам, да се произнесе затоа што на средна на читање вие барате процедурално, ве молам. Само момент госпоѓа Бонева Силвана, ве молам, значи, во ред ќе добиете процедурално, на време јавете се. Јас цело време пред да почнам да читам гледав дали има некој за процедурално. Господинот Алиу Имер има процедурално, повелете.
Имер Алиу: Почитувани присутни, денес сме во многу тешка ситуација. Оваа ситуација наметната од страна на власта и Владата се заканува, ги загрозува во голема мерка Албанците. Албанците се тепани, Албанците се малтретирани по улиците во Скопје, населбите во Скопје, во куќните дворови, по нивните домови, значи домовите на Албанците во Скопје.
Почитувани пратеници, јас имам предвид дека оваа седница за вас е битна, меѓутоа да го видите ова момче, 13 годишно момче кое што е раскрвавено, ова е побитно од изборите, учеството на изборите и се друго, да ги видите хулиганите кои како кучиња насрнуваат кон момчињата Албанци во центарот на Скопје, полицијата не презема ништо, ова е побитно од изборите, изборните рокови и се друго, да ги видите учениците во средните училишта кои што се тепани од страна на хулигани, повторно македонски хулигани, ова е побитно од изборите, изборните датуми и се друго што за вас е битно, да ги видите овие фотографии како младите Албанци се тепани на сред Скопје, ова е побитно, да ги видите повредите на овие млади, ова е битно, а не датумот за избори, не изборите, а не вашите далавери, да ги видите овие кучиња, овие хулигани и мајмуни кои што насрнуваат на младите Албанци, деца, ученици, ова е побитно, да ги видите овие млади, овие ученици, ова е битно, или пак ова младо момче кое што е на земја, раскрварено ова е побитно и нека одат по ѓаволите сите избори и се друго. Ова што се случува денес е скандалозно. Ова е скандалозно и барам итно оваа седница, ова седница да се прекине, да се свика итна седница за последните настани со тепањето на Албанците. Вие сте во Скопје, знаете ли што се случува сто, двесте метри понатаму, значи по домовите се влезени кај Албанците со тепање и со гас и со насилства. Барам еден час пауза со цел да го разгледате ова и по еден час да ми одговорите.
Трајко Вељаноски: Благодарам.

Колеги пратеници би ве замолил да не влијаат случувањата што се надвор од Собранието, да ги пренесуваме овде во Собранието на Република Македонија, поготово на оваа значајна седница.
Координаторот на пратеничката група на ДПА бара еден час пауза, тука ја прекинувам седницата, продолжуваме во 17,15 часот.

Благодарам.

(Пауза)
(По паузата седницата продолжи со работа во 17,17 часот)

Трајко Вељаноски: Продолжуваме со работа.

Процедурално е пријавена госпоѓа Мехмети Ермира, повелете.

Ермира Мехмети: Благодарам.
Денес требаше да биде ден кога сите ние заеднички ќе го поздравевме враќањето на СДСМ во работата на Собранието на Република Македонија, меѓутоа за жал наместо да говориме за повторно воспоставување на политичкиот дијалог, се чини дека денес ова големо постигнување на Република Македонија падна под сенката и всушност стана залог, да не речам жртва на една тенденција, на едно црно сценарио за рушење на дијалогот и меѓуетничката доверба. Денешниот ден кој што е директна последица на протестите од вчерашниот ден е голема несреќа за Република Македонија и како пратеник и како претставник на граѓаните на Македонија од овде сакам да апелирам, прво политичката класа да не го злоупотреби насилството и инцидентите за политички придобивки, а втората порака која што е уште побитна домашните авторитети итно да ги расветлат инспираторите и авторите на инцидентите од последните денови. Сите знаеме, на сите ни е јасно, сме ги слушнале и сме ги виделе пораките испратени овие денови, не треба многу ум дека оваа кампања е инспирирана, е поттикната и поддржана од сите оние кои што учествуваат во кампањата анти-Талат Џафери и за жал дел од оваа кампања не се само не-Албанците, ова е за жалење. Демократската унија за интеграција ќе продолжи да работи како совесна одговорна партија, инцидентите да се расветлат и да се расчистат. Изразуваме жалење за секој тепан Албанец и бараме, апелираме од говорницата на Парламентот овие инциденти да се решат и да се затворат. Доколку се работи за сценарио оттука порачуваме ваквите сценарија ќе бидат институционално казнети и тие што гледаат или го третираат мојот политички став како тип на цинизам како што преферираат, нека им биде јасно како и секогаш и денес велиме дека правдата ќе стигне до оние кои што креваат рака, или пак се насилни врз малолетните и невините. Благодарам.
Трајко Вељаноски: Благодарам.
Пријавен е господинот Фазлиу Беким, процедурално.

Би ве замолил тука да завршиме со продецуралното.

Господинот Беким Фазлиу има процедурално, повелете.
Беким Фазлиу: Што говорите? Скенер на Владата на ДУИ, ВМРО-ДПМНЕ, хулиганите, криминалците против Албанците. Дали знаете што зборувате? Каква седница сакате да одржите? Дали сте нормални што правите? Куќите на Албанците се напаѓаат, деца, жени, старци во Чаир, солзавци насекаде, Чаир е во опсада, ова е скандалозно. Знаете од кого? Од полицијата на Али предавникот, сонителот Никола Пашиќ Груевски. Ситуацијата ја вративте полоша од настаните на Бит Пазар. Апелирајте? Апелирате, до кого апелирате вие, ве молам, треба да го повикате вашиот лидер, предавникот. Каде ви се томахавките, ракетите? Каде ви се тие ракети томаховки? Денес ги употребувате против Аланците. Поголема подлост и предавство од ова нема. Каде ви се зборовите дека ни еден Албанец не смее да се допре? Еве, видете Албанците се тепаат насекаде деца, жени, старци. Да се засрамите. Ќе ја платите оваа крв на овие деца. Дали имате малку морал? Дали имате семејства, ве молам? Нашите семејства на сите нас се тепаат. Вие велите дека е големо постигнување, дека е СДСМ се вратени, нека одат по ѓаволите и тие заедно со вас и ВМРО-ДПМНЕ. Правете пазарења, ги продавате интересите со крвта на децата Албанци за ги сочувате вашите фотелји. Барам итно, итно барам сите приведени Албанци денес да се ослободат веднаш, инаку Македонија, ДУИ, Али предавникот, Али бесрамникот заедно со Никола нека одат во мајчина, со ВМРО-ДПМНЕ со ДУИ и сите други.
Трајко Вељаноски: Не викајте, ве молам.

Беким Фазлиу: Не ме прекинувајте, ве молам.

Ние денес ја напуштаме работата на ова Собрание и нема учествуваме во ова Собрание веќе.
Трајко Вељаноски: Благодарам.

Ве молам, нема процедурално.
Пратениците Силвана Бонева, Весна Бендевска, Горан Мисовски, Неџати Јакупи предлагаат по итна постапка да се донесе закон за изменување и дополнување на Изборниот законик.

Предлогот на закон ви е доставен. 
Молам еден од предлагачите да ја образложи оправданоста Предлогот на закон да се донесе по итна постапка.

Постапката на секој пратеник говори за него.
Има збор пратеникот Силвана Бонева, повелете.

Силвана Бонева: Почитувани колеги пратеници.
На самиот почеток на ова мое кратко обраќање сакам да искажам искрено жалење за потпалувањето на меѓуетничките односи во Република Македонија, нешто што се случува речиси секогаш пред секој извештај на НАТО, Европската унија и пред локалните избори. Сакам да искажам искрено жалење за младите кои што се жртви на ваквите сценарија ...

Трајко Вељаноски: Госпоѓа Бонева ве молам по итната постапка по законот, ве молам.
Силвана  Бонева: ... од овде да испратиме јасна порака до сите граѓани на оваа земја да не вплеткуваат во политички сценарија кои што одат на штета на граѓаните на Република Македонија.
Трајко Вељаноски: Ве молам не тропајте, бидете коректни.

Госпоѓа Бонева, ве молам итната постапка по законот.
Ве молам, бидете коректни. (Реакција на пратеници)
Госпоѓа Бонева Силвана, по итната постапка на законот.
Силвана Бонева: Благодарам претседателе.

Чувстував потреба и како член на Комитетот за односи меѓу заедниците и како граѓанин на оваа земја да го кажам ова. По однос на законот, зошто бараме да имаме во процедура повторно за неколку дена, како што го променивме Изборниот законик, повторно да имаме во процедура измена на Изборниот законик надвор од сите правила, кои што се познати на парламентарната демократија во Република Македонија, затоа што во текот на вчерашниот ден беше постигнат договор, благодарение на кој што се врати опозицијата од улиците, го прекина бојкотот и сакам да го поздравам ваквиот чин на опозицијата и нивното дејствување во рамките на институциите на системот. Беше постигнат договор да нема предвремени парламентарни избори, да нема одложување на локалните избори се со цел да се врати нормалниот живот, политички и секако живот во оваа земја и со цел Република Македонија да продолжи да чекори нормално кон Европската унија и НАТО. Тоа им го должиме на сите граѓани во оваа земја, тоа е наша обврска согласно договорот да дадеме уште пет дена за да може опозицијата да ги поднесе своите листи за градоначалници и советници и да учествува на локалните избори кои што се пред нас. Благодарам.

Трајко Вељаноски: Благодарам.

Предлогот на пратениците Силвана Бонева, Весна Бендевска, Горан Мисовски, Неџати Јакупи по итна постапка да се донесе закон за изменување и дополнување на Изборниот законик го ставам на гласање.

Ве повикувам да гласаме.

Благодарам.

Вкупно гласаа 84 пратеници. Од нив за гласаа 83 пратеници, воздражани нема, 1 против.
Констатирам дека предлогот на пратениците Силвана Бонева, Весна Бендевска, Горан Мисовски, Неџати Јакупи е усвоен.

Врз основа на член 168 став 2 од Деловникот на Собранието на Република Македонија предлагам Собранието да ги задолжи Комисијата за политички систем и односи меѓу заедниците, како матично работно тело и Законодавно правната комисија да расправаат по Предлогот на законот.

Предлогот го ставам на гласање.

Ве повикувам да гласаме.

Благодарам.
Вкупно гласаа 84 пратеници. Од нив за гласаа 83 пратеници, воздражани нема, 1 против.
Констатирам дека Собранието го усвои Предлогот и ги задолжи Комисијата за политички систем и односи меѓу заедниците како матично работно тело и Законодавно правната комисија да расправаат по Предлогот на законот за изменување и дополнување на Изборниот законик по итна постапка поднесен од пратениците Силвана Бонева, Весна Бендевска, Горан Мисовски, Неџати Јакупи.

Според тоа за денешната седница го предлагам следниот дневен ред:

1. Предлог на закон за изменување и дополнување на Изборниот законик по итна постапка, постапка поднесен од пратениците Силвана Бонева, Весна Бендевска, Горан Мисовски и Неџати Јакупи.
Дали има некој предлог за изменување и дополнување на предложениот дневен ред.
Бидејќи никој не бара збор, предложениот дневен ред го ставам на гласање.
Ве повикувам да гласаме.
По предложениот дневен ред вкупно гласаа 86 пратеници. Од нив за гласаа 85 пратеници, воздражани нема, 1 против.
Констатирам дека е усвоен предложениот дневен ред.

Пред да преминеме на расправа по точките од дневниот ред, ве потсетувам дека согласно член 80 ставови 2 и 3 од Деловникот на Собранието пратениците се пријавуваат за збор во рок од една минута по отворањето на претресот.
Предлагачот и координаторите на пратеничките групи можат да се пријават за збор и во текот на претресот.
Листата на пратениците не може да се менува и дополнува во текот на претресот.
По исклучок, согласно член 10 од Деловникот за изменување и дополнување на Деловникот  на Собранието, пратениците кои во една минута по отворањето на претресот се спречени да се пријават за збор поради присуство на седници на работните тела или делегациите на Собранието чие членови се тие, имаат право да се пријават за збор од моментот кога присуствуваат на седниците на Собранието.
Ве молам да бидеме коректни да се сослушаме, ве молам, знам дека имате работа, ве молам да бидеме коректни, да се сослушаме.
Едновремено, ве известувам дека согласно член 85 став 3 од Деловникот на Собранието пратеникот кој се пријавил за збор, а не е присутен во салата кога е повикан да говори, го губи правото на збор за претресот за кој се пријавил и не може повторно да се пријави за истиот претрес.
Согласно член 86 од Деловникот на Собранието и член 12 од Деловникот за изменување и дополнување на Деловникот на Собранието пратеникот во текот на претресот може да говори само еднаш во траење од 10 минути, известителот на матичното работно тело и на Законодавно правната комисија 10 минути, координаторот на пратеничката група или еден пратеник определен од пратеничката група или од координаторот на пратеничката група и предлагачот, може да говорат повеќе пати, но не повеќе од 15 минути вкупно.
Минуваме на точка 1 - Предлог на закон за изменување и дополнување на Изборниот законик по итна постапка, поднесен од пратениците Силвана Бонева, Весна Бендевска, Горан Мисовски и Неџати Јакупи - второ и трето читање.

Овој предлог на закон ќе го разгледаме штом се создадат деловнички можности.

Тука ја прекинувам, продолжуваме во 18,15 часот, се надевам дека до тогаш ќе завршат двете комисии, ако не ќе бидете известени за продолжување.

Значи, продолжуваме во 18,15 часот.

(По паузата седницата продолжи во 18,37 часот) 

Трајко Вељаноски: Продолжуваме со работа.

Точка 1 - Предлог на закон за изменување и дополнување на Изборниот законик по итна постапка, поднесен од пратениците Силвана Бонева, Весна Бендевска, Горан Мисовски и Неџати Јакупи - второ и трето читање.

Извештаите на Комисијата за политички систем и односи меѓу заедниците како матично работно тело и Законодавно-правната комисија  ви се доставени односно поделени.
Ве известувам дека врз основа на член 62 став 5 од Уставот на Република Македонија овој закон се донесува со мнозинство гласови од вкупниот број пратеници.
Врз основа на член 11 став 3 од Законот за Комитетот за односи меѓу заедниците во делот кој се однесува за локалните избори овој закон се донесува и со мнозинство гласови од присутните пратеници кои припаѓаат на заедниците кои не се мнозинство на Република Македонија.
Комисијата за политички систем и односи меѓу заедниците како матично работно тело и Законодавно-правната комисија  не поднесоа дополнет предлог на закон, бидејќи на нивните седници не беа усвоени амандмани што е услов за изготвување на дополнет предлог на закон.
Ги повикувам предлагачот и пратениците кои сакаат да говорат по Предлогот на законот да се пријават за збор.
Благодарам. 

Бидејќи нема пријавено за збор, констатирам дека претресот по Предлогот на законот е завршен.
Ги повикувам пратениците да влезат во салата.
Со оглед на тоа што не е поднесен дополнет предлог на закон на кој може да се поднесуваат амандмани за седницата на Собранието, преминуваме на одлучување по Предлогот на законот во целина.
Ве потсетувам дека врз основа на член 62 став 5 од Уставот на Република Македонија овој закон се донесува со мнозинство гласови од вкупниот број на пратеници.
Врз основа на член 11 став 3 од  Законот за комитетот за односи меѓу заедниците во делот кој се однесува на локалните избори овој закон се донесува и со мнозинство гласови од присутните пратеници кои припаѓаат на заедниците кои не се мнозинство во Република Македонија.
Предлогот на законот во целина го ставам на гласање.
Ве повикувам да гласаме.

Благодарам. 

Вкупно гласаа 85 пратеници. Од нив за Предлогот на законот гласаа 84 пратеници, воздражани нема, 1 против.
Ги молам пратениците кои припаѓаат на заедниците кои не се мнозинство во Република Македонија да се произнесат по делот кој се однесува на локалните избори од Предлогот на законот.
Ве повикувам да гласаме.
Благодарам.
Вкупно гласаа 18 пратеници. Од нив за Предлогот на законот гласаа 17 пратеници, воздражани нема, 1 против.

Констатирам дека Собранието го донесе Законот за изменување и дополнување на Изборниот законик.
Бидејќи дневниот ред е исцрпен констатирам дека Педесет и седмата седница на Собранието на Република Македонија е завршена.

Благодарам. 

(Седницата заврши со работа во 18,42 часот)

